
SO‘ZBЕKISTONDA KAMBAG‘ALLIKNI 

QISQARTIRISHDA BUDJET 
SIYOSATI TAHLILI

Annotatsiya: Maqolada mamlakatimizda kambag‘allikni qisqartirish bo‘yicha amalga oshirilayotgan tadbirlarni davlat bud-
jetidan qo‘llab-quvvatlash, bu boradagi budjet jarayonini tahlil qilish va uning amaliy ahamiyatini asoslashga xizmat qila-
digan tavsiyalar, xulosalar hamda takliflar berilgan.

Kalit sо‘zlar: kambag‘allik, budjet siyosati, davlat budjeti, budjet xarajatlari, ijtimoiy himoya, ta’lim, sog‘liqni saqlash.

Abstract: The article provides recommendations, conclusions and proposals that serve to support the measures to reduce 
poverty in our country from the state budget, analyze the budget process in this regard, and justify its practical importance.

Key words: poverty, budget policy, state budget, budget expenditures, social protection, education, healthcare.

Аннотация: В статье даны рекомендации, выводы и предложения, которые служат для поддержки мер по сокра-
щению бедности в нашей стране за счет государственного бюджета, анализируют бюджетный процесс в этой 
связи и обосновывают его практическую значимость.

Ключевые слова: бедность, бюджетная политика, государственный бюджет, расходы бюджета, социальная 
защита, образование, здравоохранение.

K I R I S H
Bugungi kunda mamlakatimizda olib borilayotgan iqtisodiy islohotlar yo‘nalishlari tarkibida kambag‘al-

likni qisqartirish masalasi kun tartibiga chiqqaniga ko‘p bo‘lmagan bo‘lsa-da, bu uning yangi masala ekanligini 
anglatmaydi. O‘zbekiston sharoitida kambag‘allikka qarshi kurashishga yangi emas balki kechiktirilgan masala 
sifatida qaralmoqda.

So‘ngi yillarda yurtimizda olib borilayotgan keng ko‘lamli islohotlar natijasida fuqarolarning ijtimoiy 
himoyasini kuchaytirish va kambag‘allikni qisqartirish davlat siyosatining ustuvor yo‘nalishi sifatida belgilanib, 
aholini yangi ish o‘rinlari va kafolatli daromad manbai, malakali tibbiy va ta’lim xizmatlari, munosib yashash 
sharoitlari bilan ta’minlash sifat jihatidan yangi bosqichga ko‘tarildi.

Hukumatimiz tomonidan kambag‘allikni qisqartirish borasida amalga oshirilayotgan  keng ko‘lamli cho-
ra-tadbirlarni davlat budjetidan moliyalashtirishda manzillilik tamoyili muhim xususiyat kasb etmoqda. Mab-
lag‘larni aniq mezonlar asosida tanlab olingan aholi qatlamiga yetib borishi mablag‘lardan foydalanish sama-
radorligini ta’minlashda asosiy omil bo‘lib xizmat qiladi. Shu nuqtayi nazardan, davlat budjeti mablag‘laridan 
kambag‘allikka qarshi kurash tadbirlarini moliyalashtirishda aniq qoidalarni ilmiy asosda ishlab chiqish masalasi 
dolzarb hisoblanadi.

M A V Z U G A  O I D  A D A B I Y O T L A R  S H A R H I 
Rus olimi Ye.Andreyeva va boshqalar kambag‘allikni qisqartirishda davlat xarajatlarining ikkita rolini qayd 

etib o‘tadi. Uning fikricha, davlat nafaqalarini berish kambag‘allikka qarshi kurashda ikki yo‘nalishda ta’sir etishi 
lozim:

- davlat nafaqalarini oluvchi maqsadli qatlam o‘rtasida kambag‘allikni kamayishi;
- mamlakatda umumiy kambag‘allik darajasining pasayishi.

Abdullayeva Sayyora Aleksandrovna
erkin tadqiqotchi

Bu borada amalga oshirilgan hisob kitoblarga ko‘ra, nafaqa oluvchi oilalar o‘rtasida kambag‘allik 49 foizdan 
29 foizga ijobiy o‘zgargan. Mamlakat darajasida hisoblaganda esa, pul daromadlari bo‘yicha umumiy kam-
bag‘allik miqyosi 13,4 foizdan 12,8 foizga kamaygan[1]. 

Shuningdek, D.Bichkov davlatning ijtimoiy qo‘llab-quvvatlash mexanizmlari borasida fikr bildirib sug‘urtaviy 
va sug‘urtasiz metodlarni ham keltirib o‘tadi[2]. Unga ko‘ra, ijtimoiy qo‘llab-quvvatlash quyidagi turlarda amalga 
oshishini nazarda tutadi:

- budjetdan tashqari jamg‘armalar orqali majburiy ijtimoiy sug‘urta badallarini to‘lab berish;
- budjetning ijtimoiy qo‘llab-quvvatlash chora-tadbirlari – a) kategoriyali (aholi daromadlari inobatga olin-

maydi) imtiyoz va to‘lovlar; b) aholini manzilliy ijtimoiy himoya qilish (daromadlar inobatga olingan holda).
Keltirib o‘tilgan tadqiqotlar xulosalarida davlatning ijtimoiy siyosati kambag‘allikni mikro va makrodarajada 

boshqarish uchun muhim ekanligi ta’kidlangan. Shuningdek, kategoriyali va manzilli ijtimoiy himoya faoliiyati 
ham faol va nofaol ijtimoiy siyosat ko‘rinishlarini o‘zida aks ettiradi, desak xato bo‘lmaydi.

Bu kabi ilmiy xulosalarni o‘zbekistonlik tadqiqotchilarning ilmiy ishlarida ham ko‘rish mumkin. Jumladan, 
D.Mirxodja maktab ta’limini moliyalashtirishda vaucherli tizimni qo‘llashni taklif etadi[3]. Ushbu metodni qo‘llash 
orqali kam daromadli aholi qatlamlari ham xususiy maktablarda to‘lovlarni davlat hisobidan amalga oshirish 
imkoniyati yuzaga kelishini qayd etadi. Shu bilan birga, davlat maktablarida “stullar yetishmasligi”ni bartaraf 
etish, oilalarning hududlar kesimida mobilligini ta’minlash kabi vazifalarni hal etishi qayd etib o‘tiladi.

M.Umurzaqova o‘zining ilmiy ishida aholini ijtimoiy himoya qilishda sug‘urtaning roliga e’tibor qaratadi. 
Ushbu tadqiqotda ham davlatning majburiy ijtimoiy sug‘urta amaliyoti sog‘liqni saqlash sohasini moliyalashtirish 
imkoniyatini kengaytirishni qayd etsa, boshqa jihatdan ijtimoi himoyaning mustahkam shakllaridan biri vujudga 
kelishiga urg‘u berib o‘tadi[4]. 

Dots. X.Boyev esa, ijtimoiy siyosatni amlaga oshirishda davlatning muhim rolini izohlashga xarakat 
qiladi[5]. Uning xulosasiga ko‘ra, aholini ijtimoiy himoyalash asosida ko‘rsatilgan bepul xizmatlarni umumiy ijti-
moiy xizmatlardagi ulushini oshirishni tavsiya etadi. Jumladan, bular sirasiga ta’lim, sog‘liqni saqlash va nafaqa-
xo‘rlarga ayrim maishiy xizmatlarni kirishini qayd etib o‘tadi.

Fikrimizcha, kambag‘allikka qarshi kurashishda tizimlilikni ta’minlash uchun faol va nofaol ijtimoiy siyosat 
elementaridan oqilona foydalanish iqtisodiy barqarorlikka erishishda muhim ahamiyat kasb etadi. Bu esa, mab-
lag‘lardan foydalanish samaradorligiga erishish uchun kambag‘allikka qarshi kurashni doimiy ravishda baholab 
borishni taqozo qiladi.

T A D Q I Q O T  M Е T O D O L O G I YA S I
Tadqiqotning maqsadi bo‘lib, O‘zbekistonda kambag‘allikni qisqartirishda olib borilayotgan budjet siyosa-

tining tahlili asosida ilmiy-nazariy takliflar va amaliy tavsiyalar ishlab chiqish hisoblanadi. Tadqiqotda me’yoriy-
huquqiy hujjatlar, foydalanilgan adabiyotlar va internet ma’lumotlari rasmiyligi, undagi iqtisodchi olimlarning 
mavzuga oid ilmiy-nazariy qarashlarining qiyosiy va tanqidiy tahlili, ilg‘or xorij tajribasini o‘rganish va umum-
lashtirish natijalari bilan belgilandi.

Mavzuni o‘rganish davomida umumiqtisodiy usullar bilan bir qatorda tizimli tahlil, umumlashtirish, 
abstrakt-mantiqiy fikrlash kabi usullaridan foydalanilgan.

T A H L I L  V A  N A T I J A L A R 
Xalqaro tajribada kambag‘allik muammo sifatida e’tirof etilgan davrlardan boshlab O‘zbekistonda uni 

turlicha atab kelingan. Shu bilan birga turli ko‘rinishda e’tirof etilgan kambag‘allikni qisqartirishdagi asosiy 
muammo uni tan olish bo‘lgan bo‘lsa, keyingi o‘rindagi yirik masala sifatida budjet mablag‘larining cheklangan-
ligi sabab qilib ko‘rsatilgan.

Mazkur masalaga to‘xtalib o‘tgan Jahon banki mutaxassislari A.Fozzard va boshqalar budjet siyosatini o‘z 
ichiga olgan kambag‘allikni qisqartirish strategiyasini ishlab chiqish va amaliyotga tadbiq etishda quyidagilarga 
e’tibor berish kerakligini ta’kidlagan[6]: 

xarajatlarni tahlil qilish sifatini oshirish;
o‘rta istiqboldagi budjetni shakllantirish;
davlat moliyasini boshqarishning minimal standartlarini tadbiq etish;
sifatga e’tibor qaratish;
keng ishtirokni rag‘batlantirish.  
Kambag‘allikni qisqartirishda budjet siyosati ustuvorliklaridan foydalanish keng tarqalgan amaliyot bo‘lib, 

bu birdaniga bir nechta usullarni o‘z ichiga qamrab olishi mumkinligi bilan ham jozibadordir. 
Bizningcha, kambag‘allikni qisqartirishda budjet siyosatini davlat budjeti xarajatlari tarkibini tahlil qilishdan 

boshlashimiz maqsadga muvofiq.

S1-jadval. Davlat budjeti xarajatlari tarkibi to‘g‘risida ma’lumot (trln so‘mda).[7]

№ Ko‘rsatkichlar 2017-yil 2018-yil 2019-yil 2020-yil 2021-yil 2022-yil

1 Xarajatlar jami 49,3 79,7 118,0 144,1 188,6 236,7

2 Ijtimoiy xarajatlar 27,2 42,9 63,5 74,2 92,6 117,7

3 Iqtisodiyot xarajatlari 5,3 8,5 18,5 16,7 21,7 34,1

4 Investitsiya xarajatlari 3,2 5,4 7,0 18,8 29,3 27,8

5
Davlat boshqaruvi, adliya va 
prokuratura  va sud organlarini 
saqlash xarajatlari

1,9 3,1 5,3 7,8 8,5 11,5

1-jadvalda davlat budjeti xarajatlari tarkibi to‘g‘risida ma’lumot keltirilgan bo‘lib, unga ko‘ra 2017‒2022-yil-
larda davlat budjeti xarajatlari doimiy o‘sib borish tendensiyasiga ega. Bizningcha, davlat budjeti xarajatlarining 
bunday yuqori sur’atlarda o‘sishi budjet siyosatida tub islohotlar hamda o‘zgarishlari amalga oshirilayotganligini 
anglatadi. Xarajatlar o‘sishini uning tarkibi bo‘yicha tahlil qiladigan bo‘lsak 2022-yilda 2017-yilga nisbatan ijti-
moiy soha xarajatlari 4,3 barobarga, iqtisodiyot xarajatlari 6,4 barobarga, investitsiya xarajatlari 8,7 barobarga, 
davlat boshqaruvi, adliya va prokuratura  va sud organlarini saqlash xarajatlari 

6 barobarga o‘sganligini kuzatishimiz mumkin.
Fikrimizcha davlat budjeti xarajatlarining barcha tarkibiy qismlari bevosita kambag‘allikni qisqartirishga 

xizmat qiladi.
Xususan, davlat budjeti xarajatlari tarkibida eng katta ulushga ega bo‘lgan ijtimoiy soha harajatlari (1-rasm) 

kambag‘allikni qisqartirish bilan bir qatorda uning salbiy oqibatlarini oldini olish yoki yumshatishga xizmat qiladi.

1-rasm. Davlat budjeti xarajatlari ulushi tahlili[8]
Bu esa ijtimoiy soha xarajatlari va uning tarkibini alohida tahlil qilish zaruriyatini yuzaga keltirishi sababli 

uni quyida batafsil tahlilini amalga oshiramiz. Shuning uchun 1-jadval doirasida e’tiborimizni ijtimoiy soha xara-
jatlaridan boshqa xarajatlarga qaratamiz.

Kambag‘allikni qisqartirishga eng katta hissa qo‘shishi mumkin bo‘lgan budjet xarajatlari bu iqtisodiyot 
xarajatlaridir. Iqtisodiyot xarajatlari davlatning davlat budjeti orqali iqtisodiyotga ta’sirini ta’minlovchi eng asosiy 
xarajatlar yo‘nalishi hisoblanadi. 

Iqtisodiyot xarajatlari tarkibiga suv xo‘jaligi ekspluatatsiyasi xarajatlari, sug‘oriladigan yerlarning meliorativ 
holatini yaxshilash, aholi punktlarini obodonlashtirish ishlarini amalga oshirish, tabiatni muhofaza qilish hamda 
uy-joy kommunal ishlar kiritiladi[9]. Xarajatlar tarkibidan ko‘rishimiz mumkinki, iqtisodiyot xarajatlari kambag‘al-
likni qisqartirishda bevosita va bilvosita ta’sirga ega. Ushbu xarajatlar bir tomondan aholining yashash sha-

roitlarini yaxshilashga xizmat qilsa boshqa tomondan ish o‘rinlarini yaratishda muhim hisoblangan resurslarni 
yetkazib berishga xizmat qiladi.

Davlat budjeti xarajatlarining keyingi eng muhim va yirik guruhi investitsiya xarajatlaridir. Investitsiya xara-
jatlari 2017-yildan 2023-yilga qadar o‘tgan besh yil mobaynida 8,7 barobarga o‘sganligi uning juda muhim 
xarajat guruhiga aylanganini bildiradi. Shu o‘rinda alohida ta’kidlash kerakki investitsiya xarajatlarining o‘sishi 
2020-yilda yuz bergan pandemiya sharoitida ko‘plab sog‘liqni saqlash obyektlarini qurilishi hisobiga ortgan. 
Shu bilan birga, 2021-yilda uning miqdori 29,3 trln so‘mga yetgan va 2022-yil natijalariga ko‘ra 27,8 trln so‘mni 
tashkil etmoqda. Bizningcha, investitsiya xarajatlari kambag‘allikni qisqartirishda yaqin va uzoq istiqbolda 
o‘zining o‘rniga ega. 

Xususan, yaqin istiqbolda investitsiya xarajatlari qurilish orqali ko‘pgina ish o‘rinlarini yaratib kambag‘allikni 
qisqartirishga xizmat qilsa, uzoq istiqbolda infratuzilmani yaxshilash hamda yangi ijtimoiy soha obyektlarini 
foydalanishga topshirish orqali iqtisodiy va ijtimoiy rivojlanishga o‘zining hissasini qo‘shadi.

Davlat boshqaruvi, adliya va prokuratura hamda sud organlarini saqlash xarajatlarining o‘sishi ushbu tizim-
larda mehnat qiladigan xodimlarning oylik ish haqlarini oshirilishi hamda yangi davlat boshqaruvi organlarining 
tashkil etilishi orqali yuz bergan. Xususan, davlat boshqaruvi, adliya va prokuratura hamda sud organlarini 
saqlash xarajatlariga davlat budjetidan 2017-yilda 

1,9 trln so‘m yo‘naltirilgan bo‘lsa, bu ko‘rsatkich 2022-yilda 11,5 trln so‘mni tashkil qilgan. Mazkur xarajat 
davlat organlari xodimlarining ish haqlari oshirilishi hamda yangi ish o‘rinlarini yaratilishi orqali davlat boshqa-
ruvida sifatning ortishi albatta kambag‘allikni qisqartirishga ko‘mak beradi.

Bundan tashqari, davlat boshqaruvi, adliya va prokuratura hamda sud organlari o‘z faoliyati bilan barcha 
sohalarga jumladan, ular orqali amalga oshirilayotgan kambag‘allikni qisqartirish siyosatining barcha jabhalariga 
va bu to‘g‘ridan to‘g‘ri ta’sirini o‘tkazishi bilan ham muhimdir.

Shu bilan birga, ijtimoiy xarajatlarning kambag‘allikni qisqartirishdagi ahamiyatini izohlash maqsadida 
quyida uning tahlilini amalga oshiramiz. 

2-jadval. Ijtimoiy soha xarajatlari tarkibi to‘g‘risida ma’lumot. (trln so‘mda)[10]

Ko‘rsatkichlar 2017-yil 2018-yil 2019-yil 2020-yil 2021-yil 2022-yil

Jami ijtimoiy xarajatlar 27,2 42,9 63,5 74,2 92,6 117,7

shundan:       

Ta’lim 16,0 20,7 33,5 30,0 39,6 50,3

sog‘liqni saqlash 7,3 9,4 15,0 19,4 23,3 27,3

madaniyat va sport 0,8 1,3 2,4 2,3 3,6 4,3

fan 0,3 0,4 0,7 0,8 1,1 1,5

nafakalar, moddiy yordam va 
kompensatsiyalar 2,2 3,2 4,7 8,2 10,8 19,4

aholi bandligi darajasini 
oshirish xarajatlari 0,4 0,6 1,2 1,3 0,8 0,7

Moliya vazirligi huzuridagi 
budjetdan tashqari Pensiya 
jamg‘armasiga subsidiyalar

   9,1 11,3 11,1

uy-joylar qurish dasturida 
qatnashayotgan banklar 
uchun kredit liniyalari

0,2 3,6 4,1 1,9 0,7 1,0

Bizningcha, 2-jadval ma’lumotlarini tahlil qilish orqali quyidagilarni alohida ajratib ko‘rsatish mumkin:
- ijtimoiy soha xarajatlari boshqa xarajat guruxlari kabi o‘sib borish tendensiyasiga ega bo‘lmoqda. Jum-

ladan, ijtimoiy soha xarajatlari 2022-yilda 117,7 trln so‘mni tashkil etgani holda 2017-yilga nisbatan 4,3 baro-
barga ortgan;

- ta’lim xarajatlari ijtimiy soha xarajatlarining asosiy qismini tashkil qilgani holda o‘sib borish tendensiyasini 
ko‘rsatmoqda. Birgina 2020-yilda (30,0 trln so‘m) pandemiya sababli miqdor jihatidan 2019-yilga (33,5 trln so‘m) 
nisbatan past bo‘lgan bo‘lsada 2022-yilda 50,3 trln so‘mni tashkil etib yuqori o‘sish tendensiyasiga qaytgan.



537https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T2024-yil, iyun.  № 6-son.

T
A

R
A

Q
Q

IY
O

T
П
Р
О
Г
Р
Е
С
С

P
R

O
G

R
E

S
S- sog‘liqni saqlash xarajatlari ham ijtimoiy soha xarajatlari tarkibida salmoqli o‘rinni egallagan va 

2017–2022-yillarda doimiy o‘sib bormoqda. Xususan, 2017-yilga nisbatan (7,3 trln so‘m) 2022-yilda sog‘liqni 
saqlash sohasiga 3,7 barobar ko‘proq xarajat qilingan va 27,3 trln so‘mni tashkil etgan.

- madaniyat va sport hamda fanga xarajatlar ham o‘sib bormoqda. Jumladan, 2017-yilga nisbatan  
2022- yilda ushbu soha xarajatlari qariyb 5 barobarga o‘sgan;

-  ijtimoiy soha xarajatlari tarkibida nafakalar, moddiy yordam va kompensatsiyalar xarajatlari eng yuqori 
o‘sish tendensiyasiga ega xarajat moddalaridan biri bo‘lib, 2022-yilda 19,4 trln so‘mni tashkil etib 2017-yilga 
nisbatan qariyb 8,8 barobarga o‘sgan.

- aholi bandligi darajasini oshirish xarajatlari xam ijtimoiy soha tarkibidan joy olgan bo‘lib, nobarqaror o‘sish 
sur’atlariga ega. Xususan, 

2017-yilda mazkur yo‘nalishda 0,4 trln so‘m xarajat amalga oshirilgan bo‘lsa, 
2022-yilga kelib bu 0,7 trln so‘mga yetgan. Lekin 2019 va 2020-yillarda mazkur maqsadlarga mos ravishda 

1,2 va 1,3 trln so‘m yo‘naltirilgan. Bizningcha ushbu yillarda aholi bandligi darajasini oshirish xarajatlarining 
ortishi bevosita ishsizlik darajasining ortishi hamda pendemiya bilan bog‘liq;

- 2020-yildan boshlab Moliya vazirligi huzuridagi budjetdan tashqari Pensiya jamg‘armasiga subsidiyalar 
ajratilayotgan bo‘lib, mazkur xarajatni amalga oshirish uchun 2021 va 2022-yilda mos ravishda 11,3 va 11,1 trln 
so‘m yo‘naltirilgan;

- uy-joylar qurish dasturida qatnashayotgan banklar uchun kredit liniyalari xarajat yo‘nalishi ijtimoiy soha 
xarajatlari tarkibidagi aloxida yo‘nalish bo‘lib, unda ham nobarqaror o‘zgarishlar kuzatilgan. 2017-yilda mazkur 
xarajat yo‘nalishiga 0,2 trln so‘m yo‘naltirilgan bo‘lsa, 2018-yilda bu miqdor 3,6 trln so‘mga, 2019-yilda 4,1 trln 
so‘mga yetgan. 2020-yilda mazkur xarajat 1,9 trln so‘mgacha kamaygan bo‘lsa 2022-yilda 1,0 trln so‘m yo‘nal-
tirilgan.

2-jadval ma’lumotlaridan ko‘rishimiz mumkinki, ijtimoiy soha xarajatlarining aksariyat tarkibiy qismlari 
o‘sib borish tendensiyasini ko‘rsatmoqda. Ulardagi o‘sishning turlicha ekanligi umumiy ijtimoiy soha xarajatlari 
tarkibidagi xarajatlarning ulushini o‘zgarishiga olib kelgan. Bunday o‘zgarishlar esa kambag‘allikni qisqartirishda 
budjet vositalarining eng yirigi bo‘lgan ijtimoiy sohada olib borilayotgan siyosatning yo‘nalishini aniqlashga 
xizmat qiladi. Buni ijtimoiy soha xarajatlari tarkibining umumiy xarajatlardagi ulushini (2-rasm) tahlil qilish orqali 
aniqlashimiz mumkin nazarimizda.

2-rasm. Ijtimoiy soha xarajatlari ulushi tahlili[11]

2-rasm ma’lumotlaridan ko‘rishimiz mumkinki, 2017–2022-yillar oralig‘ida ijtimoiy soha xarajatlarida 
tarkibidagi xarajatlar yo‘nalishlarining umumiy harajatlardagi ulushida o‘zgarishlar yuz bergan. Jumladan, ijti-
moiy soha xarajatlari tarkibida eng katta ulushga ega bo‘lgan ta’lim xarajatlarining jami ijtimoiy soha xara-
jatlaridagi ulushi 2017-yilda 58,7 foizni tashkil etgan bo‘lsa, 2021-yilda 42,8 foizga yoki 2017-yilga nisbatan 
qariyb 16 foizga kamaygan. 2022-yil davomida mazkur xarajat yo‘nalishi mos ravishda 41,5 foizni tashkil etgan 
xolda 2017-yilga nisbatan 17,2 foizga kamaygan. Shunday bo‘lsada, bizningcha ta’lim xarajatlari ulushining 
bunday kamayishi unga bo‘lgan e’tiborni pasayganidan emas balki bu xarajat yo‘nalishi umumiy ijtimoiy soha 

va boshqa budjet xarajatlaridan kamroq o‘sayotganidan deb baholash lozim. Fikrimizni ta’lim xarajatlarining 
miqdor jihatidan doimiy o‘sib borayotgani bilan asoslash mumkin. 

Sog‘liqni saqlash sohasi xarajatlarining umumiy ijtimoiy soha xarajatlaridagi ulushi 2017-yilda 26,9 foizni 
tashkil etgan bo‘lsa, 2021-yilga kelib 25,2 foizga, 2022-yil davomida 22,7 foizni tashkil etmoqda. Mazkur xarajat 
yo‘nalishida bir qarashda 2017 va 2021-yillar oralig‘ida katta o‘zgarish yuz bermagandek tuyulsada (farq -1,8 
foiz) aslida xarajatlar ulushi 2018-yilda 2017-yilga nisbatan 5 foizga, 2019-yilda esa 3,4 pasaygan. Faqat-
gina 2020-yilda boshlangan pandemiya oqibatlarini bartaraf etish uchun budjetdan mablag‘lar ajratilganligi bois 
sohaga ajratilgan mablag‘larning jami ijtimoiy sohaga ajratilgan mablag‘lardagi ulushi 2020-yilda 26,1 foizga, 
2021-yilda 25,2 foizga yetdi. Bizningcha sog‘liqni saqlash sohasiga berilayotgan e’tibor kambag‘allikni qisqar-
tirishning asosiy jihatlarini o‘zida namoyon qiladi. Chunki ta’lim va sog‘liqni saqlash inson kapitalini shakllanti-
rishda juda muhim va muqobili yo‘q sohalar hisoblanadi. Shu ma’noda sog‘liqni saqlash xarajalarining ijtimoiy 
soha xarajatlaridagi ulushi doimiy o‘sib borishi lozim deb hisoblaymiz. 

Madaniyat va sport xarajatlarining jami ijtimoiy soha xarajatlaridagi ulushi 2017‒2022-yillarda muntazam 
o‘sib borish tendensiyasiga ega. Jumladan, 2017-yilda xarajatlar ulushi 2,8 foizni tashkil qilgan bo‘lsa,  
2021-yilda 

3,9 foizga yetib, ulushi 1,1 foizga ortgan. Fikrimizcha, madaniyat va sport xarajatlari ta’lim va sog‘liqni 
saqlashga bilvosita yordam beradigan yo‘nalishlar bo‘lib ularni rivojlantirilishi aslida ta’lim va sog‘liqni saqlashni 
yaxshilashga xizmat qiladi. Bu o‘rinda mazkur xarajatlar ulushining ortishi ta’lim va sog‘liqni saqlash kabi inson 
kapitalini shakllantirishda va oshirishda yordamchi vazifalarini bajaradi.   

Nafaqalarga xarajatlarni kambag‘allikni qisqartirishda budjet siyosatining 2017–2022-yillar ijtimoiy soha 
tarkibidagi eng asosiy vositasi sifatida aytib o‘tish kerak nazarimizda. Chunki nafaqalar miqdori va masshta-
bini kengaytirish ayniqsa pandemiya tufayli kambag‘allik chegarasiga kelib qolgan aholi qatlamini kambag‘al-
likdan saqlab qolishda katta rol o‘ynadi va bugungi kunda ham uning ahamiyati pasaygan emas. Xususan,  
2017-yilda nafaqalarning jami ijtimoiy sohadagi ulushi 8,2 foizni tashkil etgan bo‘lsa, bu ko‘rsatkich 2018 yilda 
7,6 foizni, 2019-yilda 7,5 foizni tashkil etib pasaygan, lekin 2020-yilda 11,0 foizni, 2021-yilda 11,7 foizni hamda 
2022-yil davomida 17,4 foizni tashkil etmoqda. Bizningcha, ijtimoiy nafaqalar kambag‘allikni qisqartirishda 
ko‘proq “mudofaa” vazifasini bajaradi. Ya’ni mavjud kambag‘allikni qisqartirishga emas ko‘proq uni ortishiga yo‘l 
qo‘ymaslikka xizmat qiladi. Boshqacha qilib aytganda ijtimoiy nafaqalar oilalar va fuqarolar xayotining ma’lum 
bir davrida (masalan kasallik yoki ko‘p bolali oilalarning farzandlari voyaga yetguniga qadar) kambag‘allik 
“qopqoniga” tushib qolmasliklari uchun vaqtinchalik mablag‘ bilan ta’minlashda yaxshi samara beradi. Ijtimoiy 
nafaqalarning miqdor va ulush jihatidan ortib borishi hamda kambag‘allikni qisqartirishdagi muhim vosita ekan-
ligini inobatga olib, quyida ularni tarkiban alohida taxlil qilish orqali fikrimizni xulosalaymiz.

Bundan tashqari, 2-rasmda aholini kam ta’minlangan qatlamini qo‘llab-quvvatlash yo‘nalishinipg yana bir 
asosiy qismi bo‘lgan aholi bandligini oshirish xarajatlari ulushi kamayib borish tendensiyasiga egaligi aks etgan. 
Xususan, 2017-yilda aholi bandligini oshirish xarajatlarining jami ijtimoiy xarajatlardagi ulushi 1,6 foizni tashkil 
qilgan bo‘lsa, 2021-yilda bu ko‘rsatkich 0,9 foizni, 2022-yil davomida 0,6 foizni tashkil etmoqda. Bizningcha 
bunga sabab aholi bandligini oshirish bo‘yicha boshqa yo‘nalishlar masalan, subsidiyalashga o‘tilayotganligidir. 
Fikrimizcha xaqiqatdan ham aholi bandligini oshirish uchun qisqa muddatga ishsizlik nafaqasi berishdan ko‘ra 
manzilli va tadbirkorlikni rivojlantirishga qaratilgan loyihalar xarajatlarini qoplashga yo‘naltirilgan subsidiyalash 
amaliyoti ko‘proq samarali bo‘ladi.

Kambag‘allikni qisqartirishning yana bir muhim elementi albatta pensiya ta’minoti hisoblanadi. Mazkur 
yo‘nalishda ham mamlakatimizda salmoqli ishlar amalga oshirilmoqda. Xususan, 2020-yildan boshlab, Pensiya 
jamg‘armasi xarajatlarini qoplash uchun budjetdan subsidiyalar ajratish amaliyoti yo‘lga qo‘yilgan bo‘lib, uning 
2020-yildagi jami ijtimoiy xarajatlardagi ulushi 

12,3 foizni tashkil qilgan. 2021-yilda ham mazkur ulush 12,3 foizni tashkil qilgan bo‘lsa, 2022-yil davomida 
9,8 foizni tashkil etmoqda. Bizningcha, pensiya ta’minoti bilan qamrab olingan qatlam, ya’ni pensionerlar doimiy 
ravishda kambag‘allik chegarasida bo‘ladigan qatlam hisoblanadi va ularni doimiy va manzilli qo‘llab-quvvat-
lash orqali kambag‘allikdan saqlab turish mumkin. Shuning uchun ham mazkur xarajat ulushining ortib borishi 
kambag‘allikni qisqartirishda muhim ahamiyatga ega.

X U L O S A L A R  V A  T A K L I F L A R
Yuqoridagilardan hulosa qilib shuni aytish mumkinki mamlakatimizda kambag‘allikni qisqartirish uchun 

budjet siyosatidan foydalanishda quyidagi xarajat yo‘nalishlariga asosiy ustuvorlik berilmoqda:
1. Inson kapitalini rivojlantirish yuzasidan ijtimoiy soha 
(shu jumladan, ta’lim va sog‘liqni saqlash) xarajatlari;
2. Iqtisodiy o‘sishning asosiy shartlaridan bo‘lgan infratuzilmani yaratish uchun investitsiya va  iqtisodiyot 

xarajatlari;  

S3. Aholi daromadlarlarini oshirishga xizmat qiluvchi tadbirkorlikni qo‘llab-quvvatlash (masalan, subsidi-

yalash va kafolatlar tizimi) xarajatlari;
4. Mavjud kambag‘allik darajasini oshishiga yo‘l qo‘ymaslik maqsadida ijtimoiy kam ta’minlangan va kam-

bag‘allik chegarasida bo‘lgan aholiga pensiya va ijtimoiy nafaqalarga xarajatlar;
5. Barcha darajadagi kambag‘allikni qisqartirish tadbirlarini samarali amalga oshirish uchun davlat boshqa-

ruvi, adliya va prokuratura  va sud organlari faoliyati xarajatlari.
Bizningcha, mazkur xarajat yo‘nalishlari kambag‘allikni qisqartirishda vosita sifatida tan olingan barcha 

yo‘nalishlarni qamrab oladi va yaqin kelajakda mamlakatimizda kambag‘allikni qisqartirishga xizmat qiladi.

